MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU. 2

It-Tnejn, 18 ta’ Diċembru, 2017.

Il-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-2:05 p.m. 

L-Onor. Alex Muscat, Chairman tal-Kumitat, ippresjeda.

PREŻENTI

L-Onor. Karol Aquilina, l-Onor. Clint Camilleri (Segretarju Parlamentari għall-Biedja, Sajd u Drittijiet tal-Annimali), l-Onor. Roderick Galdes (Segretarju Parlamentari għall-Akkomodazzjoni Soċjali)  u l-Onor. Godfrey Farrugia (sostitut tal-Onor. Marlene Farrugia) kienu preżenti.  

Kien hemm preżenti wkoll l-Onor. Ian Borg (Ministru għat-Trasport, Infrastruttura u Proġetti Kapitali); l-Onor. Josè Herrera (Ministru għall-Iżvilupp Sostenibbli, Ambjent u Tibdil fil-Klima); l-Onor. Chris Agius (Segretarju Parlamentari għall-Ippjanar u s-Suq tal-Proprjetà), l-Onor. Robert Abela; u l-Onor. Ryan Callus.

TALBA

L-Iskrivana tal-Kumitat qalet it-talba.  

MINUTI

Il-Minuti tal-Laqgħa Nru. 1 li saret fl-10 t’Ottubru 2017, ġew konfermati.

KORRISPONDENZA

Iċ-Chairman informa lill-Membri li l-Kumitat kien irċeva din il-korrispondenza:

· Email datata 12 ta’ Ottubru 2017, mibgħuta mis-Sur Noel Ciantar (Dok. 3);
· Email datata 7 ta’ Diċembru 2017, mibgħuta mill-Onor. Godfrey Farrugia u mill-Onor. Marlene Farrugia (Dok. 4); u
· Korrispondenza datata 14 ta’ Diċembru 2017, mibgħuta minn Dr. Mario Camilleri f’isem MIDI plc (Dok. 5).  

Dwar l-ewwel email, fejn is-Sur Ciantar kien qiegħed jirriferi għal korrispondenza li kien bagħat liċ-Chair preċedenti tal-Kumitat, il-President qal li huwa kien lest jaqra kull korrispondenza li jirċievi, u jekk is-Sur Ciantar jogħġbu jibgħat il-korrispondenza li kien qed jirriferi għaliha, lilu, huwa kien lest jikkunsidraha.

Dwar l-email mibgħuta mill-Onor. Godfrey Farrugia u mill-Onor. Marlene Farrugia, iċ-Chairman qal li ma kien isib ebda oġġezzjoni li f’xi waħda mil-laqgħat futuri l-Kumitat jiddiskuti s-suġġett imsemmi, ċioè l-Fuel Stations Policy. 

Kopja tal-korrispondenza msemmija ngħatat lill-Membri tal-Kumitat.  

DISKUSSJONI PRELIMINARI DWAR IR-RAPPORT INTITOLAT “SITES NOMINATED TO BE DECLARED AS PUBLIC DOMAIN UNDER THE CIVIL CODE (AMENDMENT NO. 3) ACT 2016” DATAT SETTEMBRU 2017 LI ĠIE MQIEGĦED FUQ IL-MEJDA TAL-KAMRA F’SEDUTA NRU. 21 TAT-2 TA’ OTTUBRU 2017 MILL-MINISTRU GĦAT-TRASPORT, INFRASTRUTTURA U PROĠETTI KAPITALI (Dok. 6)

Ħadu sehem fid-diskussjoni Dr. Peter Grech, Avukat Ġenerali; Dr. Max Ganado; is-Sur Johann Buttigieg, Chairman Eżekuttiv tal-Awtorità tal-Ippjanar u s-Sinj. Michelle Borg, Unit Manager fl-Awtorità tal-Ippjanar. 

Kien hemm preżenti wkoll għal-laqgħa: Claire Cordina Borg, Louise Spiteri u Paula Axiak mill-Awtorità għall-Ambjent u r-Riżorsi; Michael Stivala mill-Malta Developers’ Association; Massimo Vella minn Vella Zammit McKeon; Anton Camilleri, Ian Refalo u Adelbert Camilleri minn Garnet Investments Ltd.; John Buttigieg, sid is-sit Nru. 17; Carmel Cacopardo minn Alternattiva Demokratika; Maria Grazia Cassar minn Din l-Art Ħelwa; Desirée Attard minn Flimkien għal Ambjent Aħjar; Vincienne Galea u Anita Giordimaina mill-Awtorità tal-Artijiet; Steve Sant Fournier, sid is-sit tal-Ballut Wardija; Mario Camilleri minn MIDI plc.; David Grech minn Mamo TCV Advocates; Joseph Scalpello mill-Awtorità tal-Ippjanar; Paul Buttigieg mill-Kunsill Lokali tal-Qala; u Claire Bonello minn Friends of the Earth u Flimkien għal Ambjent Aħjar.

Saru interventi mill-Membri tal-Kumitat u minn Membri oħra li kienu preżenti għal-laqgħa u saru wkoll domandi lill-kelliema li kienu mistiedna.

Fil-konklużjonijiet tiegħu fl-aħħar tal-laqgħa, iċ-Chairman, filwaqt li rringrazzja lil kulmin attenda, qal li mill-feedback li kien hemm u mill-ammont ta’ emails li rċeviet l-Awtorità tal-Ippjanar kien jidher li l-interess pubbliku dwar dan is-suġġett kien kbir. Huwa qal li mid-diskussjoni ħarġu punti legali u ġie ċċarat fejn ried jasal bil-liġi l-leġiżlatur, u anke li sal-lum, l-Awtorità tal-Ippjanar, li sal-lum kienet l-amministratur tal-Liġi dwar id-Demanju Pubbliku, ma kenitx neċessarjament l-iktar awtorità idonea, għalkemm kienet l-aktar awtorità li possibbilment għandha r-riżorsi biex tamministraha.  Huwa temm jgħid li jista’ jkun hemm lok għal diskussjoni fuq min għandu jkun eventwalment l-amministratur. 

Iċ-Chairman ippropona li fil-laqgħat li jmiss tal-Kumitat jiġu diskussi s-siti ssuġġeriti flimkien mar-rapport imħejji mill-Awtorità tal-Ippjanar.

Id-diskussjoni dwar dan ir-rapport kienet interrotta u baqgħet aġġornata.

Għas-suġġeriment tal-Onor. Karol Aquilina li l-Kumitat jibda jiltaqa’ darba f’ġimgħa fl-istess ġurnata u fl-istess ħin, iċ-Chairman qal li kien se jara li l-ewwel ikun hemm qbil dwar dan is-suġġeriment mill-Membri tal-Kumitat.

Fl-3:43p.m. iċ-Chairman aġġorna l-Kumitat għal data li kellha tiġi kkomunikata aktar tard.

